
O Vènus arlatenco! en vesènt resplendi 
Toun nus divin e caste, Aubanèu t'avié di: 
— La bèuta te vestis  miés que ta raubo blanco... 
Laisso à ti pèd toumba la raubo qu'à tis anco 
S'envertouio, mudant tout ço qu'as de plus bèu. 
 
E veici qu'uno Muso, indulgènto au rampèu 
Dóu felibre, uno Muso iniciado i glòri 
De l'Oulimpe, au secrèt di Diéu, à si belòri, 
En plen vai desvela toun mistèri, largant 
I poutoun dóu soulèu, la flour de l'art pagan. 
 
Chato de moun païs, Venus d'Arle e dóu Rose, 
Permete qu'uno man de preiresso descrose 
Lou jougne de toun sen: es digno mai-que-mai, 
Elo, d'ourna l'autar de la Bello de Mai 
E de faire, au moumen que ta centuro toumbo, 
Envoula dins l'azur un parèu de couloumbo! 

